ТАТАРСТАННЫҢ СУ БАЙЛЫКЛАРЫ
Ләлә ГАЯЗОВА, Мария МӘМЛИЕВА, Азнакай районы Актүбә бистәсендәге 2 нче урта мәктәп укытучылары
Беребез — химиядән, икенчебез географиядән укытса да, шактый еллардан бирле бергәләп үз фәннәребез буенча төрле сыйныфларда бер-берсенә якын темаларга интегральләшкән дәресләр үткәрәбез. Профильле укытырга әзерләнү шартларында, безнең карашка, мондый дәресләрнең әһәмияте тагын да арта, чөнки нәкъ менә табигать белеме-география юнәлешендәге фәнара бәйләнешләр укучыларга дөньяның материалис​тик бердәмлеген мөмкин кадәр тулырак ачарга ярдәм итә. VIII сыйныфта «Татарстанның су ресурслары» темасына үткәрелгән дәрестә төбәк компоненты аеруча калку чагылыш тапты. Республикабыз сулыкларга бик бай, шунлыктан Татарстан гидросферасының гео​график яктан уңай урнашуын, суның кеше тормышы өчен аеруча мөһим булган үзлеклә​рен балалар аңына җиткерүне бик тә кирәкле дип саныйбыз.
Интеллектуаль уен рәвешендә үткән әлеге дәреснең максаты укучыларның Татарстан су​лыклары турындагы белемнәрен гомумиләш​терүдән, республикабыз гидросферасы сула​рын картадан таба һәм күрсәтә белүләреннән, суның физик һәм химик үзлекләренә кагылыш​лы белемнәрен тирәнәйтүдән, суны саклауның экологик мәсьәләләрен тикшерүдән гыйбарәт.
Дәрескә әзерлек шактый алдан башлана. Сыйныф 5—6 укучыдан торган берничә коман​дага бүленә, капитаннар сайлана. Һәр коман​дага өй эше бирелә: «Татарстан сулыклары» темасы белән бәйле исем уйларга, аны яклар​га, команда эмблемасын һәм девизын сайлар​га, шулай ук судан файдалану турында рекла​ма уйлап табарга кушыла.
Дәрес барышы.
Химия укытучысы. Укучылар, бүген бездә «Су» темасы буенча йомгаклау дәресе үтәчәк. Сез химия дәресләрендә — суның физик һәм химик үзлекләре, шулай ук аны табу ысуллары, ә география дәресләрендә дөньядагы һәм Та​тарстандагы су ресурслары белән танышкан идегез. Бүгенге дәрестә исә сезнең бурыч төрле биремнәр үтәү барышында әлеге белем-нәрегездән файдалана белүегезне күрсәтүдән гыйбарәт булачак. Сезгә биш төрле бирем тәкъдим ителә. Дөрес җавап бирелгән һәр би​ремгә 1 балл куела. Димәк, барысы 5 балл җый​ган команда «бик яхшы» билгесенә лаек була​чак.
I. Өй эшен «яклау». (Химия һәм биология укытучылары аңа бәя куя.)
II. Бирем. «Су. Татарстан сулыклары» темасы буенча ни дәрәҗәдә белемле бу​луыңны дәлиллә». Укучыларга химик диктант яздыртыла. Һәр укучыга 1 дән алып 18 гә кадәр сан язылган шкалалы кәгазь таратыла. (18 со​рауның 9 ы — химия, калганнары — география буенча.) Укучылар кәгазьләренә үз командасы исемен яза һәм, сорауларга җавап биреп, җавап дөрес булганда, шкаланың өске юлына «+», ә дөрес булмаса,«—» билгесе куеп бара.
Химик диктант сораулары
1. Суны кислород һәм водородны синтез​лау юлы белән табарга була. (+)
2. Татарстанның җир астында төче су бар. (+)
3. Дистиллирланган суны фильтрлау юлы белән табарга була. (—)
4. Татарстандагы күлләрнең күбесе килеп чыгышы ягыннан карст төренә карый. (—)
5. Гадәти шартларда су барлык металлар белән дә реакциягә керә. (—)
6. Кама елгасы төрки телдә «Чулман» дип йөртелә. (+)
7. Су, I төркемнең төп төркемчәсендәге ме​таллар белән реакциягә кереп, селте хасил итә. (+)
8. Чаллы шәһәре Түбән Кама сусаклагычы яры буена урнашкан. (+)
9. Кислота оксидларын су аша уздырганда, кислота хасил була. (+)
10. Нократ (Вятка) һәм Зөя (Свияга) — Та​тарстанның иң зур елгалары. (—)
11. Эчә торган суны йогышсызландыру (де​зинфекцияләү) өчен хлор кулланыла. (+)
12. Көнкүреш һәм сәнәгать калдыклары су​лыкларны иң төп пычратучылар булып тора. (+)
13. Нигез оксидлары, су белән реакциягә кереп, нигез хасил итә. (+)
14. Без яшәгән Актүбә бистәсе Зәй елгасы бассейнына урнашкан. (+)
15. Су куп матдәләрне үзендә эретү үзле​генә ия. (+)
16. Елгаларыбыз суга башлыча җәйге чор​да туена. (—)
17. Атмосферадагы суның нигез оксидла​ры белән реакциягә керүеннән кислоталы яңгырлар хасил була. (—)
18. Кабан күле — Казандагы иң зур күл. (+)
III. Географик бирем. Дәреслектән һәм Татарстанның физик картасыннан файдала​нып, «Татарстан сулыклары» дигән чайнворд​ны чишегез, сорауларында әйтелгән сулыклар​ны контурлы картага төшерегез. (Әлеге чайн​ворд журналыбызның 96 нчы битендә урын алган.)
IV. Химик бирем. Укучылар, суның тере организмнар тереклеге өчен һава кебек кирәк булуын беләсез инде. Кешеләр аны, химик үзлекләрен истә тотып, химия сәнәгатендә дә күп куллана. Үзегез дә химия дәресләрендә суның үзлекләрен җентекләп өйрәндегез. Хәзер сез суның химик үзлекләрен тәҗрибә ясап күрсәтергә һәм реакция тигезләмәләрен язарга тиеш буласыз. (Укучыларга биремнәр язылган инструктив карточкалар һәм чиста кәгазь битләре таратыла.)
Инструктив карточка Тема. Суның химик үзлекләре. Максат. Суның химик үзлекләрен тәҗрибә рәвешендә тикшерергә.

Җиһазлау. Пробиркалар, тоткыч, штатив, кыскыч, химик стакан, газүткәргеч көпшә, спиртовка; су, натрий металлы, магний окси​ды, кальций карбонаты, лакмус кәгазе.
Биремнәр:
1. Натрий металлы кисәген су салынган про​биркага төшерегез. Нәрсә күрдегез? Пробир​када нинди матдә хасил булды? Индикатор яр​дәмендә әлеге матдәнең барлыгын исбатла​гыз. Реакция тигезләмәсен языгыз.
Игътибар! Әлеге реакция экзотермик бул​ганлыктан, эш барышында техника куркыныч​сызлыгы кагыйдәләрен төгәл үтәргә кирәк. Натрий бик аз микъдарда гына алына.
2. Газ җыю приборын әзерләгез. Пробир​кага җылыту өчен кальций карбонаты салыгыз һәм аның авызын газүткәргеч көпшәле бөке белән ябып куегыз. Көпшәнең икенче очын исә сулы пробиркага төшерегез. Пробирканы җы​лытып алыгыз. Аңа салынган кальций карбо​наты СаСО3, таркалып, кальций оксиды һәм углерод (IV) оксиды барлыкка килә. Оксидлар​ның кайсысы, көпшә буйлап килеп, су белән кушыла? Нәтиҗәдә нинди матдә хасил була? Әлеге матдәнең барлыгын индикатор ярдә​мендә исбатлап күрсәтегез.
Игътибар! Индикатор белән җитез эш ите​гез, чөнки пробиркада хасил булган матдә тиз таркала. Реакция тигезләмәсен языгыз.
3. Суда магний оксидын эретегез. Пробир​када нинди матдә хасил булды? Аның барлы​гын индикатор ярдәмендә исбатлап күрсәте​гез. Реакция тигезләмәсен языгыз.
Игътибар! Барлык биремнәрне эшләгәндә дә техника куркынычсызлыгы кагыйдәләрен җиренә җиткереп үтәгез.
V. Экологик бирем.
География укытучысы. Укучылар, соңгы биремебез судан файдалануның экологик проблемалары белән бәйле булачак.
Элегрәк кешелек дөньясы үзенең сәнәгать эшчәнлегендә су, һава, туфрак, файдалы ка​зылмалар кебек табигый байлыклар иксез-чик​сез күп һәм бушлай дигән фикердән чыгып эш йөртә иде. Мохитнең үз-үзен сафландыру ме​ханизмы эшләсен өчен, җитештерү калдыкла​рын яхшылап тарату җитә, дип саный иделәр. Сәнәгать предприятиеләре калдыкларын су​лыкларга агызу, газ-тузан катыш кебек зарар​лы матдәләрне атмосферага чыгару һ.б. нәкъ менә шуның белән аңлатыла да. Әмма болай фикер йөртү һич тә дөреслеккә туры килми. Табигый байлыкларның да чиге бар, ә мохит-не берөзлексез пычратып тору экологик ха​ләтнең бозылуына, табигатьнең зарарлануы​на китерә. Кеше үз эшчәнлеге белән үк Җир йөзендәге бар тереклекне, шул исәптән үзен дә юкка чыгарырга мөмкин! Бу хакта сезнең күп тапкырлар ишеткәнегез бардыр. Хәзер мин сезгә нәкъ менә әлеге проблема белән бәйле бирем тәкъдим итәм. (Укучыларга тү​бәндәге таблица сызылган кәгазь битләре таратыла. Алар аны мөмкин кадәр тулырак җа​ваплар язып тутырырга тиеш.)
	Су ресурсларыннан төп файдаланучылар
	Сулыкларны пычратучы төп чыганаклар
	Су саклауны күздә тоткан чаралар

	
	
	


Дәрескә йомгак ясау.
Укытучы. Шулай итеп, укучылар, сез бүген​ге дәрестә «Су» темасы буенча берьюлы ике фәннән — химия һәм географиядән алган бе​лемнәрегезне гомумиләштердегез. Дәресне йомгаклап, шуны әйтәсе килә: су кешегә тор​мыш алып бару өчен генә кирәк түгел. Аңар​да— рухи көч, дәрт чыганагы. Шуңа да су төрле милләт халыкларында гомер-гомердән ша​гыйрьләр, рәссамнәр, композиторлар өчен ил​һам чишмәсе булып хезмәт иткән. Татар хал​кында да бу шулай.
СибгатХәким, Гомәр Бәширов, Илдар Юзе-өв, Таҗи Гыйззәт, Рәдиф Гаташ сүзләренә язылган «Бер тауда ун чишмә», «Сусау», «Фа​зыл чишмәсе», «Җидегән чишмә», «Әдрән диң​гез», «Балачак чишмәсе», «Язгы ташу» җырла​ры гына да ни тора! Әнә күренекле язучы Мө​хәммәт Мәһдиев тә үзенең бер әсәрендә: «Шә​рык илләрендә эссе ак кояш астында йөреп тәмам күзәнәкләрең кипкәч, җиләс ресторан​га кереп утыруга, иң беренче сый итеп, су би​рәләр. Гап-гади су, гап-гади шешәләрдә... Безнең Татарстан чишмәләренең суы кебек үтә күренмәле чиста һәм тешеңне сындырыр​лык салкын да түгел ул. Бераз гына болганчык һәм җылымса. Ләкин — су. Тереклек итү өчен кирәк булган һава, яктылык, җылылык һәм азык кебек үк әһәмиятле ул су.
Судан башка тереклек юк. Әнә шул терек​лек суын Шәрык илләренең бик күбесендә үлчәп, җан башына исәпләп тоталар. Гап-гади суны кайбер илләрдә сатып та торалар. Шу-ларны күргәч, үзебезнең туган ягыбызда чел​терәп аккан чишмәләрнең гасырлар буена ни​кадәр игелекле эш эшләүләрен; кешеләргә ни​кадәр сәламәтлек алып килеп, гасырлар буе​на шифаханә, аптека, поликлиника хезмәтен үтәгәннәрен уйлап куясың. Читкә китеп гомер уздырган кешеләрнең олыгаеп, тән-сөякләре, кан тамырлары таушалып тузгач: «Үз чишмәм​нең суын эчсәм, тәнем сихәтләнер», — дип ерактан йөрәк авазларын салуы бер дә гаҗәп түгел...
Тау астында салкын чишмә 
Челтер-челтер агадыр, —
дип җырлаган халыкта чишмә инде, әлбәттә, матди байлык, эчәр өчен су чыганагы гына түгел, ә рухи, поэтик байлык чыганагы да», — дип язуы белән бик тә хаклы. Сез дә әнә шулай Гали, Сафый, Фазыл... чишмәләреннән аерылмасагыз иде.
